
Appel a la solidaritad
La revisiun da la lescha da la planisaziun dal territori dat bler da discutar

� (anr/ac) Gia la debatta d’entrada per
la revisiun da la lescha da la planisazi-
un dal territori ha provocà numerus vo-
tums la mesemna passada en il cussegl
grond. La gronda part ha acceptà gu-
gent u navidis l’obligaziun da reveder
la lescha chantunala ordinada dal
dretg subordinà federal. Il president da
la cumissiun per ambient, traffic ed ener-
gia, Emil Müller (pbd, Sur Tasna), ha gia
discurrì all’entschatta da la debatta d’en-
trada dad in’impurtanta e cumplexa revi-
siun. Ina revisiun ch’haja fatschentà fer-
mamain la cumissiun. Ed el ha gist pur-
schì a deputadas e deputads ils puncts
centrals da la revisiun da la lescha chan-
tunala per la planisaziun dal territori. Ina
revisiun iniziada da la decisiun dal pievel
dal mars 2013 en ina votaziun ch’ha ac-
ceptà la revisiun da la lescha federala da la
planisaziun dal territori. Müller ha accen-
tuà la necessitad dal chantun dad adattar
sias prescripziuns a la lescha federala e
quai urgent. Na succedian las adattaziuns
chantunalas betg sin il termin fixà da la
confederaziun smanatschia in moratori
vers il chantun. Il princip central da la re-
visiun è la prelevaziun da la plivalur dad
ina parcella che vegn da nov en la zona da
construcziun. Ina part da l’augment da
quella plivalur da la parcella flessegia en
in fond. In fond che duai vegnir duvrà per
indemnisar parcellas che vegnan allonta-
nadas da la zona da construcziun. La le-
scha federala pretenda numnadamain da
redimensiunar las zonas da construcziun
memia grondas. E gist quel fond chantu-
nal ha il deputà Duosch Felix (pld, Suot
Tasna) definì sco in impurtant instru-
ment ed appellà da mantegnair en la dis-
cussiun e decisiun il patratg da la solida-
ritad e laschar reger il saun giudizi. Cle-

mens Berther (pcd, Cadi) ha fatg attent a
la lavur che las vischnancas en la periferia
retschaivian entras la revisiun da la lescha.
Ellas stoppian exequir las pretensiuns e
sajan confruntadas cun las protestas dals
possessurs da terren. E Berther ha deplo-
rà las tendenzas da reglar da la confedera-
ziun che surlaschian a las vischnancas ed
al chantun pauc spazi d’agir.

Resalvas tar la pld 
ed opposiziun tar la pps

Da betg entrar en la revisiun ha il depu-
tà Lorenz Alig (pld, Foppa) proponì. El

ha ditg da na pudair acceptar la finami-
ra da la revisiun da chastiar las regiuns
periferas per la construziun dischordi-
nada che succedia la fin finala en las
aglomeraziuns. Per el è la lescha federa-
la che pretenda ina revisiun chantunala
in dictat dal parlament da Berna ed
in’attatga sin il possess privat. Ina pre-
tensiun ch’il deputà Philipp Wilhelm
(ps, Tavau) ha renunzià. Wilhelm ha
menziunà la votaziun dal pievel dal
mars 2013 ch’haja acceptà cun gronda
maioritad da passa 60 pertschient la
proposta federala. Ina proposta ch’haja

cuntegnì ils elements principals da guli-
var las zonas da construcziun e la pre-
tensiun per preelevar la plivalur da par-
cellas inzonadas da nov. Blers onns haja
la publicitad stgaffì zonas da construc-
ziun e pussibilità a singuls possessurs da
parcellas in augment da valur senza in-
demnisaziun. E vers Alig ha Wilhelm
menziunà las vischnauncas dal cumin
da la Foppa ch’hajan medemamain ac-
ceptà la revisiun da la lescha da planisa-
ziun federala en la votaziun. Opposi-
ziun vers la revisiun è medemamain ve-
gnida da la Partida populara. Il deputà

Roman Hug (pps, Tschintg Vitgs) ha cri-
titgà che la versiun chantunala surpassia
las premissas da la lescha federala è quai
na saja betg necessari. In cler votum a
favur da la revisiun è vegnida da la de-
putada Carmelia Maissen (pcd, Foppa).
In da ses arguments ha pledentà la tenu-
ta da blers possessurs da terren da
construcziun da betg vulair vender ter-
ren. Quella accumulaziun da terren en
la zona da construcziun impedeschia il
svilup da las vischnancas. La revisiun
prevedia in instrument dad impedir ina
tala accumulaziun.

Divers votums en il cussegl 
grond han appellà a la 
solidaritad tranter las 
vischnancas che ston reducir 
las zonas da construcziun e
talas che pon engrondir ellas. 

